
Հայաստանի Հանրապետության կառավարության 2020 թվականի հուլիսի 16-ի 
N 1202-Լ որոշման մեջ փոփոխություն և լրացում կատարելու մասին ՀՀ կառավարության 
որոշման նախագծի վերաբերյալ

1. Իրավական ակտի անհրաժեշտությունը (նպատակը). Նախագծի նպատակը Հայաստանի Հանրապետության կառավարության 2020 թվականի հուլիսի 16-ի N 1202-Լ որոշմամբ հաստատված կապիտալի շուկայի զարգացման գործողությունների ծրագրում նոր միջոցառման ամրագրումն է, որով նախատեսվում է մասնավորապես սփյուռքի պարտատոմսերի թողարկման դեպքում դրանց նկատմամբ պահանջարկի ուսումնասիրություն և դրա հիման վրա, նպատահարմարության դեպքում, պարտատոմսերի տեղաբաշխմանն ուղղված  ֆինանսական գործիքի մշակման և կիրառման վերաբերյալ առաջարկի ներկայացում։
Կապիտալի շուկայի զարգացման ծրագրի իրականացման ընթացքում պարբերաբար բարձրացվել է սփյուռքի պարտատոմսերի պոտենցիալ թողարկման և այդ եղանակով առավել բարենպաստ պայմաններով ֆինանսական միջոցների ներգրավման հարցը։ Այս առնչությամբ փաստահենք քաղաքականության իրականացման նպատակով անհրաժեշտություն է ծագել, առաջնահերթորեն, հասկանալու նման ֆինանսական գործիքի թողարկման դեպքում որքանով այն կլինի պահանջված և թողարկման ինչ ծավալների ու պայմանների դեպքում։
Առաջարկվող նախագիծը բխում է ՀՀ կառավարության 2021-2026թթ. ծրագրի դրույթներից, մասնավորապես` ՀՀ կառավարության կողմից նախանշված՝ սփյուռքի ներուժը Հայաստանի տնտեսությունում ներգրավմանը (էջ 19-20), ինչպես նաև գործարար և ներդրումային միջավայրի բարելավման համար բարեփոխումներին ուղղված առաջնահերթություններից (էջ 24)։

1. Կարգավորման հարաբերությունների ներկա վիճակը և առկա խնդիրները. 
Գործուն և ներուժային սփյուռք ունեցող մի շարք երկրներ հաճախ օգտվում են ֆինանսական միջոցների ներգրավման այլընտրանքային մեխանիզմից` կիրառելով սփյուռքի պարտատոմսերի թողարկման պրակտիկան։ Սփյուռքի պարտատոմսերն, ըստ էության, պետության տեսանկյունից ավելի բարենպաստ պայմաններով (որն արտահայտվում է եկամտաբերության և ժամկետայնության տեսքով) թողարկվող պետական պարտատոմսեր են, որոնք թիրախավորում են հայրենիքում չբնակվող, սակայն տվյալ երկրի հետ ազգությամբ կամ մշակութային արժեքներով կապված անձանց։ Չնայած այն հանգամանքին, որ Հայաստանի Հանրապետության կողմից սփյուռքի պարտատոմսերի թողարկման նպատակահարմարության հարցը պարբերաբար բարձրացվում է տարբեր աշխատանքային քննարկումների ժամանակ՝ նման պարտատոմսերի պոտենցիալ պահանջարկի առնչությամբ չեն կատարվել ուսումնասիրություններ կամ հետազոտություններ, որոնք կհիմնավորեին սփյուռքի պարտատոմսերի թողարկման իրատեսականությունը։

1. Առկա խնդիրների առաջարկվող լուծումները. 
Առաջարկվող փոփոխությունը թույլ կտա իրականացնել սփյուռքի պարտատոմսերի՝ որպես ֆինանսական միջոցների ներգրավման այլընտրանքային մեխանիզմի նկատմամբ պահանջարկի ուսումնասիրություն, որի արդյունքում հնարավոր կլինի առավել հստակ պատկերացնել առկա իրավիճակը և դրա արդյունքների հիման վրա ներկայացնել առաջարկ պարտատոմսերի տեղաբաշխմանն ուղղված  ֆինանսական գործիքի մշակման և կիրառման վերաբերյալ։

1. Նախագծի մշակման գործընթացում ներգրավված ինստիտուտները և անձինք. 
	Նախագիծը մշակվել է ՀՀ էկոնոմիկայի նախարարության կողմից՝ Ֆինանսական շուկայի մասնակիցների ասոցիացիայի, ինչպես նաև ոլորտի տեղական և սփյուռքյան արհեստավարժ մասնագետների հետ խորհրդակցության արդյունքում:

1. Իրավական ակտի կիրառման դեպքում ակնկալվող արդյունքը. 
Նախագծի ընդունման արդյունքում, ըստ անհրաժեշտության, կառաջարկվի պետության կողմից կապիտալի շուկայի գործիքների կիրառմամբ սփյուռքի պարտատոմսերի տեղաբաշխմանն ուղղված  ֆինանսական գործիքի մշակման և կիրառման վերաբերյալ մեխանիզմ, որը կարող է հնարավորություն տալ ներգրավել սփյուռքի ֆինանսական միջոցները տնտեսության իրական հատված, այդ թվում՝ տարբեր ռազմավարական ծրագրերի ֆինանսավորման նպատակով։

6․ 	Բյուջեի եկամուտների և ծախսերի վերաբերյալ․ 
Հայաստանի Հանրապետության կառավարության 2020 թվականի հուլիսի 16-ի N  1202-Լ որոշման մեջ փոփոխություն և լրացում կատարելու մասին ՀՀ կառավարության որոշման նախագծի ընդունմամբ պետական բյուջեի եկամուտների էական նվազեցում կամ ծախսերի ավելացում չի ակնկալվում: 

  

